
05.01.00 –	Axborot texnologiyalari, boshqaruv va kompyuter 
grafikasi

05.01.01 –	Muhandislik geometriyasi va kompyuter grafikasi. 
Audio va video texnologiyalari

05.01.02 –	Tizimli tahlil, boshqaruv va axborotni qayta ishlash
05.01.03 –	Informatikaning nazariy asoslari
05.01.04 – Hisoblash mashinalari, majmualari va kompyuter 

tarmoqlarining matematik va dasturiy ta’minoti
05.01.05 – Axborotlarni himoyalash usullari va tizimlari. Axborot 

xavfsizligi
05.01.06 – Hisoblash texnikasi va boshqaruv tizimlarining 

elementlari va qurilmalari
05.01.07 – Matematik modellashtirish
05.01.11 – Raqamli texnologiyalar va sun’iy intellekt
05.02.00 – Mashinasozlik va mashinashunoslik
05.02.08 – Yer usti majmualari va uchish apparatlari
05.03.02 – Metrologiya va metrologiya ta’minoti
05.04.01 – Telekommunikasiya va kompyuter tizimlari, 

telekommunikasiya tarmoqlari va qurilmalari. 
Axborotlarni taqsimlash

05.05.03 – Yorugʻlik texnikasi. Maxsus yoritish texnologiyasi
05.05.05 – Issiqlik texnikasining nazariy asoslari
05.05.06 – Qayta tiklanadigan energiya turlari asosidagi energiya 

qurilmalari
05.06.01 – Toʻqimachilik va yengil sanoat ishlab chiqarishlari 

materialshunosligi

05.08.03 – Temir yoʻl transportini ishlatish
05.09.01 – Qurilish konstruksiyalari, bino va inshootlar
05.09.04 – Suv ta’minoti. Kanalizatsiya. Suv havzalarini 

muhofazalovchi qurilish tizimlari
10.00.06 – Qiyosiy adabiyotshunoslik, chog‘ishtirma tilshunoslik 

va tarjimashunoslik
10.00.04 – Yevropa, Amerika va Avstraliya xalqlari tili va adabiyoti
08.00.01 – Iqtisodiyot nazariyasi
08.00.02 – Makroiqtisodiyot
08.00.03 – Sanoat iqtisodiyoti
08.00.04 – Qishloq xo‘jaligi iqtisodiyoti
08.00.05 – Xizmat ko‘rsatish tarmoqlari iqtisodiyoti
08.00.06 – Ekonometrika va statistika
08.00.07 – Moliya, pul muomalasi va kredit
08.00.08 – Buxgalteriya hisobi, iqtisodiy tahlil va audit
08.00.09 – Jahon iqtisodiyoti
08.00.10 – Demografiya. Mehnat iqtisodiyoti
08.00.11 – Marketing
08.00.12 – Mintaqaviy iqtisodiyot
08.00.13 – Menejment
08.00.14 – Iqtisodiyotda axborot tizimlari va texnologiyalari
08.00.15 – Tadbirkorlik va kichik biznes iqtisodiyoti
08.00.16 – Raqamli iqtisodiyot va xalqaro raqamli integratsiya
08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

IQTISODIYOTDA TURIZM O‘RNINI STATISTIK 
TAHLILINING XALQARO STANDARTLARI VA 
TAJRIBALARI

Jumanova Zilola Tuychiyevna
TDIU, Ekonometrika kafedrasi PhD, v.b. dotsent
E-mail: jumanovazilola247@gmail.com 

Annotatsiya. Ushbu maqolada xalqaro standartlar va ilg‘or tajribalar asosida iqtisodiyotda turizmning o‘rni statistik jihatdan 
tahlil qilingan. Tadqiqotda turizmning bevosita va multiplikativ ta’siri, ichki va xalqaro turizmning rivojlanish tendensiyalari, 
shuningdek, turli mamlakatlarning turizm sohasidagi yutuqlari va statistik hisoblash metodlari o‘rganilgan. Shuningdek, 
pandemiya davrida ichki turizmning ahamiyati hamda uni rivojlantirish bo‘yicha jahon tajribalari yoritib berilgan. Tadqiqot 
natijalari asosida turizm statistikasini takomillashtirishga qaratilgan ilmiy-amaliy takliflar ishlab chiqilgan.

Kalit so‘zlar: turizm statistikasi, xalqaro standartlar, ichki turizm, multiplikativ ta’sir, pandemiya, statistik tahlil, turizm 
tushumlari, turizm infratuzilmasi.

Abstract. This article presents a statistical analysis of the role of tourism in the economy based on international standards 
and best practices. The study examines the direct and multiplicative effects of tourism, development trends of domestic 
and international tourism, as well as the achievements of various countries in the tourism sector and methods of 
statistical accounting. In addition, the importance of domestic tourism during the pandemic period and global experiences 
in its development are highlighted. Based on the research findings, scientific and practical recommendations aimed at 
improving tourism statistics have been developed.

Keywords: tourism statistics, international standards, domestic tourism, multiplicative effect, pandemic, statistical 
analysis, tourism revenue, tourism infrastructure.

Аннотация. В данной статье на основе международных стандартов и передового опыта проведён статистический 
анализ роли туризма в экономике. В исследовании рассмотрены прямое и мультипликативное влияние туризма, 
тенденции развития внутреннего и международного туризма, а также достижения различных стран в сфере 
туризма и методы статистического учёта. Кроме того, проанализировано значение внутреннего туризма в период 
пандемии и представлен мировой опыт его развития. На основе полученных результатов разработаны научно-
практические предложения по совершенствованию туристической статистики.

Ключевые слова: статистика туризма, международные стандарты, внутренний туризм, мультипликативный 
эффект, пандемия, статистический анализ, доходы от туризма, туристическая инфраструктура.

K I R I S H
Ilmiy tadqiqotlarda turizmning iqtisodiyotga to‘g‘ridan to‘g‘ri ta’siri masalasi bo‘yicha ko‘plab izlanishlar 

olib borilgan. Buning asosiy sabablaridan biri turizm faoliyatining bevosita ta’sirini baholash imkonini beruvchi 
xalqaro statistik standartlarning mavjudligi bilan izohlanadi. Mazkur standartlar turizm sohasidagi asosiy 
iqtisodiy jarayonlarni tizimli ravishda hisobga olish va tahlil qilishga xizmat qiladi.

Xususan, Turizm yordamchi hisoblari (TYoH), turistlar soni, turizm tushumlari va turistik xarajatlar 
ko‘rsatkichlari turizmning to‘g‘ridan to‘g‘ri iqtisodiy ta’sirini aniqlashda muhim statistik tizim sifatida e’tirof etiladi. 
Ushbu ko‘rsatkichlar orqali turizmning yalpi ichki mahsulotdagi ulushi, bandlikka qo‘shgan hissasi hamda 
iqtisodiy faollikni rag‘batlantirish darajasi baholanadi. Shu bois, turizmning to‘g‘ridan to‘g‘ri ta’sirini ilmiy asosda 
tahlil qilish xalqaro statistik yondashuvlarga tayangan holda amalga oshirilishi muhim ahamiyat kasb etadi.

M A V Z U G A  O I D  A D A B I Y O T L A R  S H A R H I
Turizmning iqtisodiyotdagi o‘rnini statistik jihatdan baholash jarayonida uning bevosita va multiplikativ 

ta’siri masalasi nisbatan kam o‘rganilgan yo‘nalishlardan biri hisoblanadi. Ayni paytda, Xitoy va Rossiya olimlari 
tomonidan olib borilayotgan so‘nggi tadqiqotlarda turizmning aynan bevosita hamda multiplikativ ta’sirini 
aniqlashga alohida e’tibor qaratilmoqda. Ushbu tadqiqotlar turizmning yalpi ichki mahsulotga, bandlikka va 
hududiy rivojlanishga qo‘shayotgan hissasini statistik jihatdan chuqurroq tahlil qilish zaruratini asoslab beradi.

Umuman olganda, turizm sohasining jadal rivojlanishi hamda uning deyarli barcha mamlakatlar 
iqtisodiyotida mustahkam o‘rin egallab borishi har bir ta’sir turini alohida ilmiy tadqiq etishni taqozo etadi. Shu 
jihatdan, turizmning iqtisodiy jarayonlarga ta’sirini xalqaro statistik yondashuvlar asosida o‘rganish dolzarb 
ilmiy vazifa sifatida namoyon bo‘lmoqda.

Butun dunyo bo‘ylab sayohat cheklovlari bosqichma-bosqich yumshatila boshlaganidan so‘ng, ko‘plab 
davlatlar turizmni tiklashda asosiy e’tiborni ichki turizmni rivojlantirishga qaratmoqda. Jahon sayyohlik tashkiloti 
(WTO) ma’lumotlariga ko‘ra, ichki turizm xalqaro turizmga nisbatan tezroq tiklanadi hamda rivojlangan va 
rivojlanayotgan mamlakatlarga COVID-19 pandemiyasining ijtimoiy-iqtisodiy oqibatlarini yumshatish imkonini 
beradi.

Jahon sayyohlik tashkiloti ma’lumotlariga murojaat qiladigan bo‘lsak, 2018-yilda dunyo bo‘ylab qariyb 9 
milliardta ichki turistik sayohatlar amalga oshirilgan bo‘lib, bu ko‘rsatkich xalqaro sayyohlar sonidan olti baravar 
ko‘p ekanligini ko‘rsatadi (2018-yilda – 1,4 milliard kishi). Ushbu raqamlar ichki turizmning global miqyosdagi 
ulkan salohiyatini yaqqol namoyon etadi.

Dunyo mamlakatlarining ichki turizm bo‘yicha ma’lumotlari (bir kechalik tashrif buyuruvchilar hisobida) tahlil 
qilinganda, 2020-yilda ichki turizm sayohatlarining xalqaro sayohatlarga nisbati eng yuqori bo‘lgan mamlakatlar 
qatoriga Hindiston, Braziliya, Xitoy va Venesuela kiradi. Ushbu mamlakatlarda ichki turistik sayohatlar ulushi 
xalqaro sayohatlar soniga nisbatan 97 % yoki undan yuqori darajani tashkil etgan. Shuningdek, AQSh, Eron, 
Avstraliya, Peru, Janubiy Koreya, Yaponiya va Finlandiyada ichki sayohatlar barcha sayohatlarning 90 %dan 
ortig‘ini tashkil qilgan.

Ichki turizm bo‘yicha ma’lumotlarni taqdim etgan 73 mamlakatdan 21 tasida ichki turizm sayohatlari soni 
barcha sayohatlar umumiy hajmining 80 % yoki undan yuqorisini tashkil etgani aniqlangan bo‘lib, bu holat ichki 
turizmning global miqyosdagi muhimligini yana bir bor tasdiqlaydi.

Statistik ma’lumotlar shuni ko‘rsatadiki, ko‘plab yo‘nalishlarda ichki turizm xalqaro turizmga nisbatan 
ko‘proq daromad keltiradi. Jumladan, Iqtisodiy hamkorlik va taraqqiyot tashkilotiga a’zo mamlakatlarda ichki 
turizm umumiy turizm xarajatlarining 75 %ini tashkil etsa, Yevropa Ittifoqida ichki turizm xarajatlari kirish turizmi 
xarajatlaridan 1,8 baravar yuqori hisoblanadi.

WTO Bosh kotibi Zurab Pololikashvilining ta’kidlashicha: “Ichki turizm xalqaro sayohatlarga qaraganda 
tezroq va barqarorroq tiklanadi. Ichki turizm hajmini hisobga olsak, u ko‘plab yo‘nalishlarga pandemiyaning 
iqtisodiy ta’siridan chiqishga yordam beradi, ish o‘rinlari va tirikchilik manbalarini yaratadi hamda turizmni 
rivojlantirish uchun taqdim etilayotgan ijtimoiy imtiyozlarning iqtisodiyotga qaytishini ta’minlaydi”.

Xalqaro miqyosda olib borilgan tahlillarga ko‘ra, ichki turizm xarajatlari bo‘yicha eng yirik bozorlar qatoriga 
qariyb 1 trillion AQSh dollari bilan AQSh, 249 milliard AQSh dollari bilan Germaniya, 201 milliard AQSh dollari 
bilan Yaponiya, 154 milliard AQSh dollari bilan Buyuk Britaniya va 139 milliard AQSh dollari bilan Meksika 
kiradi.

UNWTO nashrlariga ko‘ra, ichki turizmni rivojlantirish maqsadida dunyo bo‘ylab turli rag‘batlantiruvchi 
choralar amalga oshirilmoqda. Jumladan, ishchilarga bonusli ta’til kunlari taqdim etish, fuqarolarga o‘z 
mamlakatida sayohat qilish uchun vaucherlar va boshqa moliyaviy imtiyozlar berish kabi tadbirlar keng 
qo‘llanilmoqda.

Ichki turizmning ahamiyati va bozor talablarini hisobga olgan holda, ko‘plab davlatlar ichki turizm bozorini 
kengaytirish va rivojlantirishga qaratilgan kompleks choralarni amalga oshirmoqda. Bular qatoriga mahalliy 
sayyohlar sonini oshirishga qaratilgan maqsadli marketing va reklama tashabbuslari, turistik tashkilotlarga 
soliq preferensiyalarini joriy etish hamda iste’molchilarni moliyaviy rag‘batlantirish choralari kiradi. Xususan:

– Italiyada Bonus Vacanze tashabbusi doirasida yillik daromadi 40 000 yevrogacha bo‘lgan oilalarga ichki 
turistik sayohatlar vaqtida turar joy xarajatlari uchun 500 yevrogacha ajratmalar taklif etildi;

– Malayziyada 113 million AQSh dollari miqdorida sayohat chegirma vaucherlari hamda ichki turizm bilan 
bog‘liq xarajatlar uchun 227 AQSh dollarigacha shaxsiy soliq imtiyozlari taqdim etildi;

– Kosta-Rikada aholining ichki sayohatlarga ko‘proq vaqt ajratishini ta’minlash maqsadida 2020- va 
2021-yillardagi barcha davlat bayramlari dushanba kuniga ko‘chirildi;

– Fransiyada butun mamlakat bo‘ylab “Je’ete Je Visite La France” (“Men bu yozda Fransiyaga tashrif 
buyuraman”) nomli targ‘ibot kampaniyasi amalga oshirildi;

– Argentinada ichki sayyohlarning xatti-harakatlarini chuqur o‘rganish maqsadida Ichki turizm 
observatoriyasi tashkil etildi;

– Tailandda mehmonxonalarda 5 million tun uchun 5 kechagacha bo‘lgan xona narxlarining 40 %i miqdorida 
subsidiya berish tizimi joriy etildi.

Yuz yillik tarixga ega bo‘lgan turizm sohasi va turizm xizmatlariga bo‘lgan talab yildan-yilga ortib 
bormoqda. Amaliy tajriba shuni ko‘rsatadiki, hozirga qadar biror-bir davlat turizm sohasi orqali zarar ko‘rmagan, 
aksincha, turizmning rivojlanishi iqtisodiyotning rivojlanishiga, iqtisodiyotning rivojlanishi esa turizmning 
yanada taraqqiy etishiga xizmat qilib kelmoqda. Shu bois, turizm sohasidagi talablarni qondirish zamonaviy 
iqtisodiy rivojlanishning muhim shartlaridan biriga aylanmoqda. Ushbu jarayon quyidagi asosiy xususiyatlar 
bilan tavsiflanadi:

– iqtisodiyot rivojlanishi bilan turizm ham izchil rivojlanadi;
– aholi daromadlari darajasidagi o‘zgarishlar turizm sohasiga bevosita ta’sir ko‘rsatadi;
– davlatlararo munosabatlarning yaxshilanishi turizm sohasining rivojlanishiga ijobiy ta’sir qiladi, aksincha 

holatlar esa salbiy oqibatlarga olib keladi.

T A D Q I Q O T  M E T O D O L O G I YA S I
Mazkur tadqiqotda xalqaro turizm sohasidagi asosiy o‘zgarishlarni statistik jihatdan tahlil qilish maqsadida 

1996–2019-yillar oralig‘i tanlab olindi. Ushbu davrni tanlash bir necha muhim omillar bilan asoslanadi. 
Birinchidan, xalqaro turizm ko‘rsatkichlari aynan 1996-yildan boshlab ko‘plab mamlakatlarda rasmiy 
statistik ma’lumotlar sifatida tizimli ravishda shakllantirila boshlangan. Bu holat tadqiqot uchun ishonchli va 
taqqoslanadigan ma’lumotlar bazasini yaratish imkonini beradi.

Ikkinchidan, tanlangan davr xalqaro turizm rivojlanishidagi asosiy tendensiyalarni aniqlash, turizm 
oqimlarining o‘zgarishini baholash hamda turli iqtisodiy va ijtimoiy omillarning ta’sirini kuzatish uchun yetarli 
hisoblanadi. Ushbu vaqt oralig‘i davomida xalqaro turizmda o‘sish, pasayish va tiklanish jarayonlari kuzatilgan 
bo‘lib, bu esa turizm sohasining moslashuvchanligi va barqarorligini statistik tahlil qilish imkonini beradi.

Shu sababli, 1996–2019-yillar oralig‘idagi ma’lumotlardan foydalanish xalqaro turizm rivojlanishining 
umumiy qonuniyatlarini aniqlash, mavjud tendensiyalarni baholash hamda keyingi ilmiy xulosalar chiqarish 
uchun metodologik jihatdan asoslangan hisoblanadi.

T A H L I L  V A  N A T I J A L A R
Tadqiqot natijalariga ko‘ra, mazkur davr oralig‘ida dunyo miqyosida xalqaro turistlar soni dinamikasida 

o‘zgarish tendensiyasi uch marotaba qayd etilgan (1.3-rasm), ya’ni 1998–1999-yillar, 2001–2003-yillar hamda 
2008–2009-yillar oralig‘ida. Shu bilan birga, ta’kidlash joizki, turizm sohasi mazkur inqirozlardan so‘ng nisbatan 
qisqa muddatda qayta tiklangan. Bunday moslashuvchanlik turizm sohasining barqaror va yashovchan 
tarmoqlardan biriga aylanib borayotganligidan dalolat beradi.

Turizm sohasida yuzaga keladigan inqirozlar, avvalo, iqtisodiy va moliyaviy inqirozlar hamda boshqa tashqi 
omillar bilan bog‘liq hisoblanadi. Birinchi yirik inqiroz 1997–1998-yillarda sodir bo‘lib, Osiyo mamlakatlarida 
yuz bergan iqtisodiy inqiroz xalqaro miqyosda turistlar soni va turizm tushumlarining keskin kamayishiga olib 
keldi(1-rasm).

1-rasm. 2000–2023-yillarda xalqaro turistlar dinamikasi, (%da)

Tailanddan boshlangan mazkur iqtisodiy inqiroz Malayziya va Indoneziya davlatlarida yalpi ichki mahsulot 
hajmining o‘zgarishiga hamda turistlar oqimining kamayishiga jiddiy ta’sir ko‘rsatdi. Shunga qaramasdan, 
turizm sohasi qisqa vaqt ichida o‘z holatiga qaytdi va hatto ayrim yo‘nalishlarda avvalgi davrlarga nisbatan 
yuqori o‘sish sur’atlari kuzatildi. Jumladan, 2000-yilda turizm sohasida 8 % o‘sish qayd etildi. Ayniqsa, Janubiy 
Osiyo davlatlari xalqaro turizm bozorida o‘zlarining mustahkam o‘rniga ega bo‘la boshladi. Tailand, Malayziya 
va Xitoy davlatlarida turizmning YaIMdagi ulushi 10 %ga yetdi, ayrim davlatlarda esa bundan ham yuqori 
natijalarga erishildi.

2001-yil 11-oktyabrda AQShda sodir bo‘lgan terroristik harakatlar hamda 2003-yilda Kanadada qayd 
etilgan SARS epidemiyasi Amerika qit’asida turistlar soni va turizm tushumlariga salbiy ta’sir ko‘rsatib, turizm 
bozorini inqiroz yoqasiga olib keldi. Jumladan, Osiyo qit’asidan Amerikaga tashriflar 32 %gacha kamaydi. 
Asosiy donor davlatlar bo‘lgan Yaponiya, Xitoy, Gonkong va Janubiy Koreyadan 2003-yil aprel–may oylarida 
turistlar oqimi mos ravishda 40 % va 70 %ga qisqardi.

2008-yilda boshlangan Jahon moliyaviy inqirozi turizm sohasiga avvalgi inqirozlarga nisbatan ancha kuchli 
zarar yetkazdi. Inqiroz natijasida aholi va xalqaro kompaniyalar daromadlari kamaydi, turistik mahsulotlar 
narxlari oshdi. Ayniqsa, turizm rivojlangan Gretsiya davlatida turistik tushumlar 32 %ga qisqardi. Bundan 
tashqari, deyarli barcha mamlakatlarda turistlar soni va turizm tushumlari kamaydi, xalqaro turistlar soni oldingi 
yilga nisbatan 4 %ga qisqardi. Shunga qaramay, turizm sohasi ushbu inqirozdan ham tez chiqib, o‘zining 
ishonchliligi va yashovchanlik darajasi yuqori ekanligini yana bir bor isbotladi. 2010-yilga kelib xalqaro turistlar 
soni 1 milliard kishiga yetdi, bu esa 2008-yilga nisbatan ikki barobar o‘sishni anglatadi. Bunday holat dunyo 
iqtisodiyotining boshqa tarmoqlarida deyarli kuzatilmagan.

Umuman olganda, hozirgi kunga qadar xalqaro turistlar dinamikasi 1996-yildagi darajaga to‘liq yetgani 
yo‘q, 2004-yilga nisbatan esa 2018-yilda turistlar soni deyarli ikki barobar kam bo‘lgan. Turistlar oqimining 
qisqarishi bevosita turizm tushumlarining kamayishiga olib keladi. Mazkur yillarda ayrim davlatlarda turizm 
tushumlari keskin pasaygan. Xususan, Tailand, Hindiston, Pokiston va Koreyada turizm tushumlari 17 %dan 70 
%gacha kamayib, bu holat yalpi ichki mahsulot hajmining qisqarishiga sabab bo‘lgan.

Jahon banki va Butunjahon turizm tashkiloti ma’lumotlari asosida 1996–2019-yillar davomida barcha 
davlatlar bo‘yicha kiruvchi turistlar oqimining o‘rtacha qiymati aniqlanib, ularning geografik xaritasi tuzildi. 
Mazkur xaritani ishlab chiqishda MS Excel–2018 dasturidan foydalanildi. Har bir davlat bo‘yicha tanlangan 
davr uchun kiruvchi turistlar o‘rtacha soni hisoblanib, ushbu ko‘rsatkich asosida davlatlar quyidagi guruhlarga 
ajratildi: 3 milliongacha, 3–9 million, 9–16 million, 16–25 million va 25 milliondan yuqori.

Davlatlar va qit’alar kesimida turistlar oqimining joylashuvi hamda turizm rivojlanish darajasini aniqlash 
maqsadida kiruvchi turistlar o‘rtacha ko‘rsatkichlari asosida xarita tuzish muhim ahamiyatga ega. Ushbu 
ko‘rsatkich, birinchidan, investorlar uchun muhim qo‘llanma bo‘lsa, ikkinchidan, mamlakatlarning turizm 
jozibadorligini statistik baholashda muhim indikator hisoblanadi. Boshqacha aytganda, turizm industriyasi 
investorlari va bo‘lajak turistlar murakkab hisob-kitoblarsiz mazkur xarita asosida qaror qabul qilishlari 
mumkin(2-rasm).

2-rasm. 2000–2023-yillarda davlatlar kesimida xalqaro turistlar oqimining oʻrtachasi

Xaritadan ko‘rinib turibdiki, turistlar oqimi davlatlar va qit’alar bo‘yicha notekis taqsimlangan bo‘lib, har 
bir qit’ada turizm rivojlangan davlatlar mavjud. Xalqaro turizmni retrospektiv tahlil qilishda qit’alararo statistik 
baholash muhim ahamiyat kasb etadi. Bu, bir tomondan, turistlar oqimining hududiy joylashuvini tavsiflasa, 
ikkinchi tomondan, xalqaro turizmni hududlar kesimida rejalashtirish hamda turizm jozibadorligini oshirishda 
ilg‘or tajribalardan foydalanish imkonini yaratadi.

Hozirgi kunda xalqaro turizm Yevropa mamlakatlari iqtisodiyotining asosiy daromad manbalaridan biriga 
aylangan. Turizm Yevropa aholisining turmush darajasini yaxshilashda muhim rol o‘ynamoqda. Yevropa 
mamlakatlarining siyosiy-iqtisodiy markaz sifatidagi mavqei, shuningdek, xalqaro seminarlar, simpoziumlar va 
konferensiyalarning muntazam o‘tkazilishi ularning shaharlarini jahon miqyosida tanitib, turizm rivojlanishiga 
xizmat qilmoqda.

So‘nggi yillarda sport musobaqalari, jumladan, futbol, xokkey, tennis, basketbol va boshqa sport turlari 
bo‘yicha jahon chempionatlari ham xalqaro sayohatlarning oshishiga turtki bermoqda. Masalan, 2019-yilda 
Rossiyada bo‘lib o‘tgan futbol bo‘yicha jahon chempionatida mamlakatga qariyb 50 million turist tashrif 
buyurgan.

Turizm rivojlanishining muhim omillaridan biri biznes faoliyati bilan bog‘liq. Germaniya, Angliya, Italiya 
va Fransiya kabi Yevropa mamlakatlari arzon narxdagi, sifatli mahsulotlar markazi sifatida tanilib, “bagaj” 
turizmining rivojlanishiga katta hissa qo‘shib kelmoqda. Jumladan, 2020-yilda Fransiyaga qariyb 10 million 
turist aynan shu maqsadda tashrif buyurgan.

Shuni ta’kidlash joizki, so‘nggi yillarda Yevropaning xalqaro turizm bozoridagi ulushi nisbatan pasayib 
bormoqda. Biroq bu holat Yevropada turizm pasayganini emas, balki boshqa qit’alarda turizmning jadal 
rivojlanayotganini anglatadi. 1996–2020-yillar davomida Yevropaning xalqaro turistlar oqimidagi ulushi 40–60 
% oralig‘ida bo‘lib kelgan. Bu holat Yevropada qulay infratuzilmaning mavjudligi hamda turistlarning bir safar 
davomida bir nechta davlatlarga tashrif buyurish imkoniyati bilan izohlanadi.

Tadqiqot davomida 2000–2024-yillar ma’lumotlarining retrospektiv tahlili asosida turizm sohasida yuqori 
natijalarga erishgan davlatlar aniqlangan. Ushbu davlatlarni aniqlashda keluvchi turistlar soni, turizm YaQQi, 
turizmning YaIMdagi ulushi hamda turizm sohasidagi bandlik darajasi asosiy mezon sifatida qabul qilindi 
(1-jadval).

1-jadval. 2000–2024-yillarda turizm sohasi rivojlangan davlatlar 

№ Davlatlar Keluvchi turistlar 
soni, mln kishi

Turizm YaQQi, 
mlrd AQSh doll.

YaIMdagi ulushi, 
%

Turizm sohasidagi 
bandlik, %

1 Fransiya 74 180 6,5 12,0

2 AQSh 55 1 040 4,8 9,2

3 Ispaniya 53 182 11,6 13,4

4 Xitoy 42 1 032 8,0 10,3

5 Italiya 41 190 10,2 12,1

6 Buyuk Britaniya 27 202 8,0 10,2

7 Germaniya 24 210 5,6 12,0

8 Meksika 23 170 7,2 9,8

9 Turkiya 22 85 9,1 15,2

10 Rossiya 21 90 8,6 11,9

— O‘zbekiston 2 5 3,0 1,0

Tadqiqot natijalariga ko‘ra, Fransiya, AQSh, Ispaniya, Xitoy, Italiya, Buyuk Britaniya, Germaniya, Meksika, 
Turkiya va Rossiya davlatlarida turizm boshqa davlatlarga nisbatan yuqori darajada rivojlangan. 1996–2024-
yillar davomida eng ko‘p turistlar Fransiyaga tashrif buyurgan bo‘lib, ularning soni 74 million kishini tashkil 
etgan. Keyingi o‘rinlarda AQSh (55 million) va Ispaniya (53 million) joylashgan.

Turizm YaQQi bo‘yicha AQSh va Xitoy yetakchi bo‘lib, ushbu sohada yaratilgan mahsulot hajmi har ikkala 
davlatda ham 1 trillion AQSh dollaridan oshgan. Bu holat ushbu mamlakatlarda ichki turizmning ham yuqori 
darajada rivojlanganligini ko‘rsatadi. Ispaniya turizmning YaIMdagi ulushi bo‘yicha yetakchi davlatlardan biri 
bo‘lsa, Turkiyada band aholining 15 %i turizm sohasida faoliyat yuritadi.

Turizm tushumlari davlatlar eksportida tobora muhim ahamiyat kasb etib bormoqda. Turizm tushumlarining 
o‘sish sur’atlari umumiy eksport dinamikasiga nisbatan yuqoriroq ekanligi 3-rasm ma’lumotlari orqali 
tasdiqlanadi(3-rasm).

3-rasm. 2000–2023-yillar davomida turizm tushumlari va ularning umumiy eksportdagi dinamikasi, (%da)

Rasm ma’lumotlariga ko‘ra, barcha mamlakatlarda YaIM o‘sish sur’atlari turizm tushumlari o‘sish 
sur’atlariga nisbatan past bo‘lib, bu turizmning iqtisodiyotdagi o‘rni yildan-yilga ortib borayotganidan dalolat 
beradi.

Xalqaro turizmni retrospektiv statistik tahlil natijalariga ko‘ra, turizm tarmog‘ining yuqori moslashuvchanlik 
va yashovchanlik xususiyatlariga ega bo‘lishiga qaramasdan, uning ko‘rsatkichlari barqaror o‘sish 
tendensiyasiga ega emas. Bundan tashqari, turizmning qit’alar va alohida davlatlar bo‘yicha rivojlanish darajasi 
keskin farqlanadi. Masalan, Fransiya va O‘zbekistonni taqqoslaganda variatsiya koeffitsiyenti 90 %ni tashkil 
etadi.

BMT, BTT va boshqa xalqaro tashkilotlar tomonidan turizm statistikasi va Turizm yordamchi hisoblarini 
(TYoH) yuritish bo‘yicha umumiy tavsiyalar ishlab chiqilgan bo‘lsa-da, ko‘plab davlatlar ushbu tizimni o‘z milliy 
xususiyatlariga moslashtirgan holda qo‘llamoqda. Jumladan, Gretsiyada TYoHning o‘nta jadvalidan to‘rttasi 
to‘ldiriladi hamda turizm tushumlari va xarajatlarini aniqlashda tanlanma kuzatuv bilan bir qatorda to‘lov balansi 
ma’lumotlaridan foydalaniladi. Bu jarayonda Gretsiya Markaziy banki tomonidan turistlar amalga oshirgan 
valyuta ayirboshlash va plastik karta orqali to‘lovlar haqidagi ma’lumotlar hisobga olinadi. Ushbu metodning 
afzalliklariga qaramasdan, uni norasmiy iqtisodiyot ulushi yuqori bo‘lgan davlatlarda, jumladan O‘zbekistonda 
qo‘llash ma’lumotlarning ishonchliligini pasaytirishi mumkin.

Fransiyada turizm statistikasi bilan Fransiya statistika qo‘mitasi, Turizm qo‘mitasi va Milliy bank 
shug‘ullanadi. Mamlakatning barcha chegara postlarida yilda bir marotaba tanlanma kuzatuv o‘tkazilib, turistlar 
haqidagi ma’lumotlar jamlanadi. Bundan tashqari, Fransiya Milliy banki tomonidan turistlar amalga oshirgan 
plastik karta to‘lovlari asosida eksport va import ko‘rsatkichlari aniqlanadi.

Polshada turizm statistikasi Polsha Markaziy statistika boshqarmasi (MSB) tomonidan yuritiladi. Mazkur 
boshqarma o‘z faoliyatida Yevrostat, BMT va Jahon turizm tashkiloti tavsiyalariga amal qiladi. Hozirgi 
kunda Polsha MSB turizm instituti va ijtimoiy-iqtisodiy rivojlanish vazirligi bilan hamkorlikda turizm statistik 
ko‘rsatkichlarini takomillashtirish bo‘yicha quyidagi chora-tadbirlarni amalga oshirmoqda:

– joylashtirish vositalari bo‘yicha oylik ma’lumotlarni e’lon qilish;
– turistlar oqimi hamda eksport va import ko‘rsatkichlari bo‘yicha yiliga 6 marta tanlanma kuzatuvlar 

o‘tkazish;
– har 3 yilda bir marotaba ichki turizm bo‘yicha uy xo‘jaliklari o‘rtasida tanlanma kuzatuv o‘tkazish.

X U L O S A  V A  T A K L I F L A R
Xulosa qilib aytganda, turizm statistikasini hisobga olish va yuritish bo‘yicha xalqaro miqyosda boy tajriba 

to‘plangan bo‘lib, ushbu yo‘nalishda turli xil zamonaviy va samarali standartlar ishlab chiqilgan. Mazkur 
standartlar turizm sohasining iqtisodiyotdagi o‘rnini chuqurroq baholash, statistik ma’lumotlarning aniqligi va 
taqqoslanishini ta’minlashda muhim ahamiyat kasb etadi. Shu bilan birga, ushbu standartlar milliy sharoit va 
xususiyatlarni inobatga olgan holda moslashtirilishi turizm statistikasi samaradorligini yanada oshirish imkonini 
beradi.

O‘zbekiston Respublikasida turizm sohasining jadal rivojlanishi va uning iqtisodiyotdagi ulushi ortib 
borayotgan bir sharoitda xalqaro tajriba va standartlardan foydalanish uchun keng imkoniyatlar mavjud. Shu 
munosabat bilan, dissertatsiyaning keyingi bo‘limlarida O‘zbekistonda xalqaro tajriba va ilg‘or yondashuvlarga 
tayangan holda turizm statistik hisobini tashkil etish va yuritishni takomillashtirishga qaratilgan ilmiy tadqiqotlarni 
amalga oshirish maqsad qilib qo‘yiladi. Bu esa turizm statistikasining sifatini oshirish, tahliliy imkoniyatlarini 
kengaytirish hamda sohani rivojlantirish bo‘yicha samarali qarorlar qabul qilishga xizmat qiladi.

